ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅԱՆ «ԻՆՖԵԿՑԻՈՆ ՀԻՎԱՆԴՈՒԹՅՈՒՆՆԵՐԻ ԱԶԳԱՅԻՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՊԵՏԱԿԱՆ ԲԱԺՆԵՄԱՍԻ ԴԻՄԱՑ ՀԱՇՎԱՐԿՎԱԾ ՇԱՀՈՒԹԱԲԱԺՆԻ ՊԱՐՏԱՎՈՐՈՒԹՅԱՆ ՄԱՐՈՒՄԸ ՀԵՏԱՁԳԵԼՈՒ, ՏՈԿՈՍՆԵՐԻ ՎՃԱՐՈՒՄԻՑ ԱԶԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ

	[bookmark: _Hlk180684360]Ի կատարումն ՀՀ վարչապետի 25.11.2025թ. N02/16.5/38386-2025 հանձնարարականի՝ կապված ՀՀ առողջապահության նախարարության (այսուհետ՝ Նախարարություն) կողմից ներկայացված՝ «Ինֆեկցիոն հիվանդությունների ազգային կենտրոն» փակ բաժնետիրական ընկերության (այսուհետ՝ Ընկերություն) կանոնադրական կապիտալն ավելացնելու և պետական բաժնեմասի դիմաց հաշվարկված շահութաբաժնի պարտավորության մարումը հետաձգելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
Ընկերության 2020 թվականի գործունեության արդյունքներով պետական բյուջե վճարման ենթակա շահութաբաժնի 81,350,070.0 ՀՀ դրամ գումարի չափով պարտավորության մարումը մինչև թիվ ԵԴ/0650/01/22 քրեական գործի մասով դատարանի կողմից կայացված վերջնական (ներառյալ բողոքարկումները) վճռի հրապարակումը հետաձգելու վերաբերյալ հայտնում ենք, որ առաջարկություններ չունենք:
Միաժամանակ, Ընկերության 2020 թվականի գործունեության արդյունքներով ՀՀ պետական բյուջեի հանդեպ առաջացած 81,350,070.0 ՀՀ դրամ շահութաբաժնի գումարի նկատմամբ հաշվարկված տոկոսների (տույժերի) հետ կապված հայտնում ենք հետևյալը.
 «Հաշվապահական հաշվառման մասին» ՀՀ օրենքի համաձայն՝ ՀՀ-ում գործում են ֆինանսական հաշվետվությունների միջազգային ստանդարտները և միջազգային ստանդարտների ուղեցույցները, որոնք հրապարակվել են ՀՀ կառավարության 2010 թվականի մարտի 11-ի թիվ 235-Ն որոշմամբ:
Մասնավորապես, Ֆինանսական հաշվետվությունների հայեցակարգային հիմունքների 4.4-րդ պարագրաֆի համաձայն՝ պարտավորությունը կազմակերպության ներկա պարտականությունն է, որն առաջանում է անցյալ դեպքերից, որի մարումն ակնկալվում է, որ կհանգեցնի կազմակերպությունից տնտեսական օգուտներ մարմնավորող միջոցների արտահոսքի։
 «Ֆինանսական գործիքներ» ՖՀՄՍ 9-ի 3.3.1 պարագրաֆի համաձայն՝ կազմակերպությունը պետք է իր ֆինանսական վիճակի մասին հաշվետվությունից հանի (ապաճանաչի) ֆինանսական պարտավորությունը (կամ ֆինանսական պարտավորության մի մասը) այն ու միայն այն դեպքում, երբ այն մարվում է, այսինքն, երբ պայմանագրում նշված պարտականությունը կատարվում է կամ չեղյալ է համարվում կամ ուժը կորցնում է:
Ֆինանսական հաշվետվությունների հայեցակարգային հիմունքների 4.25-րդ պարագրաֆի համաձայն՝ եկամուտը հաշվառման ժամանակաշրջանում տնտեսական օգուտների աճն է` ակտիվների ներհոսքի կամ ավելացման կամ պարտավորությունների նվազման տեսքով, որը հանգեցնում է սեփական կապիտալի աճի, բացառությամբ մասնակիցների կողմից սեփական կապիտալում կատարված ներդրումների հետևանքով սեփական կապիտալի աճի։
Հիմք ընդունելով վերոգրյալը, հայտնում ենք, որ Ընկերության՝ շահութաբաժնի գումարի նկատմամբ հաշվարկված տոկոսների (տույժերի) գծով պարտավորությունը կարող է ապաճանաչվել, երբ այն մարվի (դրամական միջոցներով կամ սեփական բաժնային գործիքներով) կամ երբ ուժը կորցրած համարվի։ Ընդ որում, ուժը կորցրած համարվելու դեպքում Ընկերության համար այն կհանդիսանա եկամուտ, որն իր հերթին կհանգեցնի հարկերի և շահութաբաժնի վճարման գծով լրացուցիչ պարտավորությունների առաջացման։
Վերոգրյալով պայմանավորված, շահութաբաժնի և դրա նկատմամբ հաշվարկված տոկոսների (տույժերի) հետ կապված պարտավորություններից ազատումը, որպես կանոն, իրականացվում էր բաժնային գործիքներով մարելու տարբերակով՝ սեփական կապիտալում վերադասակարգելով:
Այսպիսով, սեփական կապիտալում չվերադասակարգելու պարագայում առաջարկում ենք դիտարկել հետևյալ տարբերակները.
1. Շահութաբաժնի նկատմամբ հաշվարկված տոկոսների (տույժերի) գծով պարտավորության ներում: Տվյալ պարագայում Ընկերության մոտ 05.12.2025թ. դրությամբ առկա պարտավորության  (40,813,218.68 դրամ) չափով կառաջանա եկամուտ, որն իր հերթին, այլ հավասար պայմաններում, կհանգեցնի շահութահարկի գծով և շահութաբաժնի գծով լրացուցիչ պարտավորությունների առաջացման:
Շահութաբաժնի նկատմամբ հաշվարկված տոկոսների (տույժերի) գծով պարտավորության վճարման ժամկետի հետաձգում՝ սահմանելով մարման ժամանակացույց՝ հավասարաչափ համամասնությամբ կամ դիտարկել դրանց վճարումը շահութաբաժնի պարտավորության մարման հետ:
	








Ընդունվել է ի գիտություն: 


 





































Նախագծի ընդունման դեպքում շահութաբաժնի գումարի նկատմամբ հաշվարկված տոկոսների (տույժերի) գծով պարտավորությունն ուժը կորցրած է համարվելու և Ընկերության համար այն կհանդիսանա եկամուտ, որն իր հերթին կհանգեցնի հարկերի և շահութաբաժնի վճարման գծով լրացուցիչ պարտավորությունների առաջացման որոնք էլ Ընկերությունը կմարի։

	Հիմք ընդունելով ֆինանսատնտեսական նախարարական կոմիտեի 16.01.2026թ. նիստի 1-ին հարցի քննարկման արդյունքները՝ առաջարկում ենք Հայաստանի Հանրապետության առողջապահության նախարարության «Ինֆեկցիոն հիվանդությունների ազգային կենտրոն» փակ բաժնետիրական ընկերության պետական բաժնեմասի դիմաց հաշվարկված շահութաբաժնի պարտավորության մարումը հետաձգելու, տոկոսների վճարումից ազատելու մասին ՀՀ կառավարության որոշման նախագիծը շարադրել հետևյալ խմբագրությամբ.
[bookmark: _Hlk219460560]«1. Թույլատրել «Ինֆեկցիոն հիվանդությունների ազգային կենտրոն» փակ բաժնետիրական ընկերությանը (այսուհետ` Ընկերություն) վճարել 2020 թվականի գործունեության արդյունքներով պետական բյուջե վճարման ենթակա շահութաբաժնի պարտավորության 81,350,070.0 ՀՀ դրամ մայր գումարը` սկսած 2026 թվականի ապրիլի 1-ից, հավասարաչափ ամսական համամասնությամբ մինչև 2029 թվականի ապրիլի 1-ը:
2. Մինչև 2029 թվականի ապրիլի 1-ը թիվ ԵԴ/0650/01/22 քրեական գործի մասով դատարանի կողմից կայացված վերջնական (ներառյալ բողոքարկումները) դատական ակտի օրինական ուժի մեջ մտնելու դեպքում այդ օրվա դրությամբ շահութաբաժնի պարտավորության չմարված մնացորդը միանվագ ենթակա է վճարման պետական բյուջե՝ թիվ ԵԴ/0650/01/22 քրեական գործի մասով դատական ակտն օրինական ուժի մեջ մտնելու օրվան հաջորդող տասնօրյա ժամկետում:
3. Ընկերությանն ազատել 2020 թվականի գործունեության արդյունքներով Հայաստանի Հանրապետության պետական բյուջեի հանդեպ առաջացած 81,350,070.0 ՀՀ դրամ շահութաբաժնի նկատմամբ սույն որոշումն ուժի մեջ մտնելու օրվա դրությամբ հաշվարկված տոկոսների (տույժերի) հանրագումարի չափով վճարումից:
4. Սահմանել, որ`
1) մինչև 2026 թվականի հունվարի 1-ն ընկած ժամանակահատվածում Ընկերության ֆինանսական արդյունքներով առաջացած որևէ տարվա վնասների առկայությունը չի կարող խոչընդոտ հանդիսանալ սույն որոշման 1-ին կետով սահմանվող` տվյալ տարվա ամսական համամասնությամբ նախատեսված պարտավորությունների մարման համար.
2) սույն որոշումն ուժի մեջ մտնելուց հետո դադարեցվում է հետաձգման առաջադրված պարտավորությունների ամբողջ ծավալի նկատմամբ տոկոսների (տույժի) հաշվարկումը.
3) ամսական համամասնությունները (չափաքանակները) չպահպանելու դեպքերում ամսական համամասնության խախտման հետևանքով չկատարված պարտավորության մասով Հայաստանի Հանրապետության օրենսդրությամբ սահմանված կարգով տոկոսների հաշվարկումը շարունակվում է մինչև այդ մասով պարտավորության մնացորդի ամբողջական մարումը.
5. Հայաստանի Հանրապետության առողջապահության նախարարին`
1) սույն որոշումն ուժի մեջ մտնելուց հետո՝ 15-օրյա ժամկետում, ապահովել Ընկերության ընդհանուր ժողովում սույն որոշմամբ նախատեսված շահութաբաժնի պարտավորության չափը հաստատելու և այն ամսական համամասնությամբ վճարելու մասին որոշման ընդունումը.
2) ընդհանուր ժողովի որոշման ընդունումից հետո՝ 15-օրյա ժամկետում, ապահովել շահութաբաժինների վճարման չափի և ամսական համամասնությունների վերաբերյալ տարեկան ընդհանուր ժողովի որոշման մասին արձանագրությունից քաղվածքի ներկայացումը Հայաստանի Հանրապետության ֆինանսների նախարարություն::
Միաժամանակ, հայտնում ենք, որ Ընկերության 2020թ. գործունեության արդյունքներով 81,350,070.0 ՀՀ դրամ շահութաբաժնի գումարի նկատմամբ հաշվարկված տույժերի (տոկոսների) գումարը 22.01.2026թ. դրությամբ կազմում է 42,096,989.65 դրամ:

	   Ընդունվել է: 
Նախագծում կատարվել են համապատասխան լրացումները:

	1. Արդարադատության նախարարություն
	31.01.2025թ.

	
	/27.3/3279-2025

	«Ինֆեկցիոն հիվանդությունների ազգային կենտրոն» փակ բաժնետիրական ընկերության կանոնադրական  կապիտալն ավելացնելու և պետական բաժնեմասի դիմաց հաշվարկված շահութաբաժնի պարտավորության մարում հետաձգելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետով նախատեսվում է «Ինֆեկցիոն հիվանդությունների ազգային կենտրոն» փակ բաժնետիրական ընկերությանն (այսուհետ` Ընկերություն) ազատել 2020 թվականի գործունեության արդյունքներով Հայաստանի Հանրապետության պետական բյուջեի հանդեպ առաջացած 81,350,000.0 ՀՀ դրամ շահութաբաժնի նկատմամբ սույն որոշումն ուժի մեջ մտնելու օրվա դրությամբ հաշվարկված տոկոսների (տույժերի) հանրագումարի չափով վճարումից և նույն չափով, բաժնետոմսերի անվանական արժեքի մեծացման միջոցով, սահմանված կարգով ավելացնել Ընկերության կանոնադրական կապիտալը:
Նախագծի 2-րդ կետով նախատեսվում է Ընկերության 2020 թվականի գործունեության արդյունքներով պետական բյուջե վճարման ենթակա շահութաբաժնի 81,350,000.0 ՀՀ դրամ գումարի չափով պարտավորության մարումը հետաձգել մինչև թիվ ԵԴ/0650/01/22 քրեական գործի մասով Երևան քաղաքի առաջին ատյանի ընդհանուր իրավասության քրեական դատարանի կողմից կայացված վճռի հրապարակումը:
Նախագծի նախաբանում, որպես լիազորող նորմ, հղում է կատարվել «Բաժնետիրական ընկերությունների մասին» Հայաստանի Հանրապետության օրենքի 34-րդ, 35-րդ և 49-րդ հոդվածներին, որոնք համապատասխանաբար վերաբերում են Կանոնադրական կապիտալի փոփոխման կարգին, Կանոնադրական կապիտալի ավելացմանը, Ընկերության կողմից շահութաբաժինների վճարման կարգին, ինչպես նաև հղում է կատարվել Հայաստանի Հանրապետության կառավարության 2011 թվականի մարտի 3-ի N 202-Ն որոշման 1-ին կետի 1-ին ենթակետով հաստատված կարգի դրույթներին, որը վերաբերում է պետության սեփականություն հանդիսացող բաժնեմաս ունեցող առևտրային կազմակերպությունների շահույթի բաշխման, շահութաբաժինների հաշվարկման և Հայաստանի Հանրապետության պետական բյուջե վճարման կարգին: Հարկ է նկատի ունենալ, որ նշված դրույթներով նախատեսված չէ Հայաստանի Հանրապետության պետական բյուջեի հանդեպ առաջացած շահութաբաժնի նկատմամբ հաշվարկված տոկոսների (տույժերի) հանրագումարի չափով վճարումից ազատելու, ինչպես նաև պետական բաժնեմասի դիմաց հաշվարկված շահութաբաժնի պարտավորության մարումը հետաձգելու վերաբերյալ ՀՀ կառավարության լիազորություն, ինչի կապակցությամբ հարկ է նկատի ունենալ «Նորմատիվ իրավական ակտերի մասին» օրենքի 2-րդ հոդվածի 1-ին մասի 5-րդ կետը, համաձայն որի՝ անհատական իրավական ակտը` նորմատիվ իրավական ակտի հիման վրա և դրան համապատասխան ընդունված գրավոր իրավական ակտ է, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց:
Ինչ վերաբերում է Հայաստանի Հանրապետության պետական բյուջեի հանդեպ առաջացած 81,350,000.0 ՀՀ դրամ շահութաբաժնի նկատմամբ սույն որոշումն ուժի մեջ մտնելու օրվա դրությամբ հաշվարկված տոկոսների (տույժերի) հանրագումարի չափով վճարումից ազատելուն, և նույն չափով, բաժնետոմսերի անվանական արժեքի մեծացման միջոցով, սահմանված կարգով  Ընկերության կանոնադրական կապիտալն ավելացնելուն, ապա՝ «Բաժնետիրական ընկերությունների մասին» օրենքի 35-րդ հոդվածի 4-րդ մասի համաձայն՝ Ընկերությունն իր գործունեության ֆինանսական արդյունքներն ամփոփելուց հետո կարող է տեղաբաշխված բաժնետոմսերի անվանական արժեքի մեծացման միջոցով ավելացնել կանոնադրական կապիտալը`
ա) շահույթի մի մասը փոխանցելով կանոնադրական կապիտալ.
բ) ընկերության զուտ ակտիվների (սեփական կապիտալի) արժեքից կանոնադրական կապիտալի, պահուստային կապիտալի և արտոնյալ բաժնետոմսերի լուծարային ու անվանական արժեքների տարբերության ընդհանուր գումարը գերազանցող մասը լրիվ կամ մասնակի փոխանցելով կանոնադրական կապիտալ:
[bookmark: _Hlk189560922]Անդրադառնալով Նախագծի հիմնավորմանն առ այն, որ 28.12.2020թ. ՀՀ ԱԱԾ քննչական դեպարտամենտում հարուցվել է թիվ 58235720 քրեական գործը, որը վերաբերում է Ընկերության գլխավոր հաշվապահ Իշխան Մարտիկի Վահրադյանի կողմից իր պաշտոնեական դիրքն օգտագործելով յուրացման եղանակով իրեն վստահված առանձնապես խոշոր չափերի դրամական միջոցները հափշտակելու նպատակի մասին: Նկատի ունենալով, որ առերևույթ հանցագործությամբ Ընկերությանը պատճառվել է գույքային վնաս՝ թիվ 58235720 քրեական գործով Ընկերությունը ճանաչվել է տուժող: Թիվ ԵԴ/0650/01/22 քրեական գործի շրջանակում Ընկերության գլխավոր հաշվապահ Իշխան Մարտիկի Վահրադյանի կողմից 106,302,000.00 ՀՀ դրամ գումար վճարվել է ՀՀ ֆինանսների նախարարության թիվ 900005028155 «Պետությանը պատճառված վնասների փոխհատուցումից մուտքեր» գանձապետական հաշվին՝ որպես պատճառված վնասի հատուցում, ուստի Նախագծով առաջարկվում է 2020 թվականի համար Ընկերության կողմից շահութաբաժնի գծով ՀՀ պետական բյուջե վճարման ենթակա գումարի մարումը հետաձգել մինչև թիվ ԵԴ/0650/01/22 քրեական գործի մասով դատարանի վճռի հրապարակումը, իսկ դրա մասով հաշվարկված տոկոսների (տույժերի) հանրագումարի չափով ավելացնել Ընկերության կանոնադրական կապիտալը` բաժնետոմսերի անվանական արժեքի մեծացման միջոցով՝ գտնում ենք, որ Նախագծի ընդունման նպատակահարմարությունն ունի վերանայման կարիք, հաշվի առնելով այն հանգամանքը, որ դատարանի կողմից կարող է կայացվել արդարացման դատավճիռ: Միաժամանակ անհրաժեշտ է վերանայել «կայացված վճռի հրապարակումը» ձևակերպումը՝ նկատի ունենալով դատարանի կողմից կայացված դատավճիռը բողոքարկելու հնարավորությունը, ինչպես նաև անհրաժեշտ է Նախագծի նախաբանում «Բաժնետիրական ընկերությունների մասին» բառերից հետո կիրառվող «Հայաստանի Հանրապետության» բառերը հանել, իսկ Նախագծի վերնագրում և 1-ին կետում «Ինֆեկցիոն հիվանդությունների ազգային կենտրոն» բառերը փոխարինել «Հայաստանի Հանրապետության առողջապահության նախարարության «Ինֆեկցիոն հիվանդությունների ազգային կենտրոն»» բառերով:
Վերոնշյալը հիմք ընդունելով՝ գտնում ենք, որ Նախագիծն ունի վերանայման կարիք:
	    Ընդունվել է մասամբ:
    Նախագծի 2-րդ կետում նշված` ՀՀ պետական բյուջեի հանդեպ առաջացած 81,350,000.0 ՀՀ դրամ շահութաբաժնի նկատմամբ սույն որոշումն ուժի մեջ մտնելու օրվա դրությամբ հաշվարկված տոկոսների (տույժերի) հանրագումարի չափով վճարումից ազատելու տարբերակը պայմանավորված է կազմակերպության ֆինանսական վատ վիճակով և փաստացի նշված գումարները վճարելու հնարավորության բացակայությամբ: Ֆինանսական խնդիրը լուծելու այս տարբերակը քննարկվել է ՀՀ ֆինանսների նախարարության հետ և մշակվել է հաշվի առնելով ՀՀ կառավարության 2011 թվականի մարտի 3-ի թիվ 202-Ն որոշման 1-ին կետի 1-ին ենթակետով հաստատված կարգի 15-րդ կետը:


	2. Վարչապետի աշխատակազմ
	25.11.2025.

	
	02/16.5/38386-2025

	  Հիմք ընդունելով ՀՀ կառավարության 25.02.2021թ. թիվ 252-Լ որոշմամբ հաստատված աշխատակարգի 52-րդ կետը՝ կից Ձեզ է վերադարձվում «Հայաստանի Հանրապետության առողջապահության նախարարության «Ինֆեկցիոն հիվանդությունների ազգային կենտրոն» փակ բաժնետիրական ընկերության կանոնադրական կապիտալն ավելացնելու և պետական բաժնեմասի դիմաց հաշվարկված շահութաբաժնի պարտավորության մարումը հետաձգելու մասին» ՀՀ կառավարության որոշման նախագիծը՝ քանի որ իրացված չէ Ֆինանսատնտեսական նախարարական կոմիտեի 05.05.2025թ. նիստի N ԿԱ/135-2025 արձանագրության 1-ին կետով տրված հանձնարարականի պահանջը՝ նախագիծը չի լրամշակվել առանց «Ինֆեկցիոն հիվանդությունների ազգային կենտրոն» ՓԲԸ-ի կանոնադրական կապիտալն ավելացնելու տրամաբանությամբ: 	
	Հաշվի առնելով վերոգրյալը՝ խնդրում եմ համատեղ քննարկել և 15-օրյա ժամկետում Վարչապետի աշխատակազմ ներկայացնել վերջնական փոխհամաձայնեցված առաջարկություն:

	     Ընդունվել է:
     Համաձայն Ֆինանսատնտեսական նախարարական կոմիտեի 05.05.2025թ. նիստի N ԿԱ/135-2025 արձանագրության 1-ին կետով տրված հանձնարարականի՝ Նախագիծը վերամշակվել է առանց «Ինֆեկցիոն հիվանդությունների ազգային կենտրոն» ՓԲԸ-ի կանոնադրական կապիտալն ավելացնելու տրամաբանությամբ:

     Նախագիծը քննարկվել է 2026 թվականի հունվարի 16-ի ֆինանսատնտեսական նախարարական կոմիտեում (1-ին հարց), որի արդյունքում Նախագիծը լրամշակվել է, ըստ որի 2020 թվականի շահութաբաժնի` 81.35 մլն դրամը պետք է վճարել 3 տարվա ընթացքում մինչև 2029 թվականի ապրիլի 1-ը` ամսական հավասարաչափ համամասնությամբ` 2,259,725 ՀՀ դրամի չափով:
   



